
• Komunikazio plana.

– Orain arte egindako guztiak bildu eta aztertzea, aurrera begira
komunikazioan hobeto asmatzeko.

– Buletin elektronikoarekin jarraitzea.

– Web-gunea etengabe elikatzea.

• Koordinazioa.

– Urtean zehar 8 koordinazio bilera egitea, enpresa aholkularien
eta Buruntzaldeko udaletako ordezkarien artean.

• Kudeaketa.

– Enpresa aholkulariak 2008-2009rako plana aurkeztea eta
koordinazio bileran adostea, ikasturtearen hasieran, irailean.

– 2008-2009rako gestio planari jarraipena egitea, abendura aldera.

– 2008-2009ko gestio plana ebaluatzea, ikasturtearen bukaeran,
apirilaren bukaeran.

2.3 Esku hartzeko hainbat baliabide
Esku-hartzearen inguruan aritu garenean, bisitak, deiak eta gutunak agertu
zaizkigu geure interbentzioaren parte bezala. Momentu batean, bata bestea
baino egokiagoa izan daiteke.

Dena dela, bisita da, zalantzarik gabe, biderik emankorrena emaitzak
lortzeko orduan, batez ere aurreneko kontakturako. Eskaintza egiten dugun
lehendabiziko aldia denean, zaila da dauzkagun zerbitzu guztiak ondo
azaltzea aurrez aurreko kontakturik gabe. 

Ikus ditzagun baliabideok banan-banan.

2.3.1 Bisita
Bisita da, esan bezala, bezeroei gure zerbitzuak eta asmoak egokien
helarazteko bidea. Eta, horietan, establezimendua kalera begira izateak
erraztu egiten du arduradunarekiko kontaktua. Bisita arrakastatsua izan
dadin, prestatu egiten dugu, eta gerta daitezkeenak aurreikusi.

Bisita aurretik

• Enpresak dituen lan ohiturez informatzen gara, bisitan noiz joan
erabakitzeko.

• Hurbiltasunez, enpatiaz eta asertibitatez jokatzeko bidea prestatzen
dugu.

• Dauzkaten zerbitzuak  edota produktuak zehazki zein diren jakiteaz
arduratzen gara. Gero, bisitan, enpresariari haiei  buruzko gure
interesa erakusteak hainbat informazio interesgarri jasotzeko aukera
ematen digu, eta eskaintzan hobeto asmatzeko posibilitatea. 

Bisitan

• Solaskidearen arabera aukeratzen dugu diskurtsoa. Harentzat egokiak
izan daitezkeen argudioak aurkitzen saiatzen gara.

• Eskaintzen ditugun zerbitzuen abantailez hitz egiten diogu
arduradunari.

• Batzuetan sortzen diren erresistentziak eta objekzioak aprobetxatu
egiten ditugu, euskararen erabileraren normalizazioak enpresari ekar
diezazkieten balioen garrantzia eta abantailak hobeto azaltzeko.

• Enpresaren hainbat datu jasotzen dugu bisitetan, bestela lortuko ez
genituzkeenak. Informazio horrek erraztu egiten digu etorkizuneko
komunikazioa, eta zerbitzuak eskaintzeko orduan aurreikuspenak
egitea.

Behin lehenengo kontaktua eginez gero, harremanetarako oinarriak jarrita
gelditzen dira. Geroko lana da elkarrenganako konfiantza hasierako hori
mantentzeko kontaktuan jarraitzea, eta noizean behin bisita edo deia
egitea, bere intereseko gauzez informatzeko, zerbitzu berriak aurkezteko
edo zerbait behar duen galdetzeko. 

2.3.2 Deia
Telefonozko deia oso tresna baliagarria da, kasu batzuetan ezinbestekoa;
adibidez, kalera begirako establezimendurik ez daukatenetan, hitzordua
jartzeko.

Bada prozedura honetan ere hainbat xehetasun aipagarri:

• Telefonoa hartzen duenari gure eskaintzaren garrantzia transmititzen
saiatzen gara, enpresarentzat interesgarria den zerbait dela eta
arduradunek jakin beharko luketela.

• Dei laburra egiten dugu. Bisitaren edukiaren inguruko oinarri-
oinarrizkoa besterik ez diegu aurreratzen, beti interesa pizteko puntu
batekin. Gure solaskideak erabakitzeko ahalmena izatea eskatzen
dugu, eskuartean dugun eskaintzaren interesa azpimarratuz.

• Argudioak barneratu arte komeni da oinarrizkoen zerrenda itxi bat
izatea aurrean.

Beste hainbat gestiotarako ere erabiltzen dugu telefonozko deia, hala nola,
enpresa berria zabaltzera doazenean, geure zerbitzuak eskaintze aldera,
lehenengo hitzordua adosteko, edota eskatutako zerbitzuren bat prest
dutela abisatzeko, sektorekako interbentzioan zerbait falta denean
gogorarazteko, plan integralen jarraipena egiteko hitzordua jartzeko,
hurrengo bisita eguna gertu dagoela eta ordurako aurreikusitako helburuak
nola dauden begira ditzaten gogorarazteko, eta abar.

2.3.3 Gutuna
Gutuna, bisita eta deia baino gutxiago erabiltzen dugun baliabidea da.
Publizitateari erantzuna emateko, edota  mailingaren bidez enpresarentzat
interesgarria izan daitekeen informazioren bat helarazteko erabiltzen dugu
gehien bat, hau da, euskara ikastaro berrien eskaintza egiteko, euskararen
legearen garapenaren ingurukoak kontatzeko, euskararen erabilera
normalizatzeko diru-laguntzen informazioa emateko, eta abar.

2.3.4 E-maila
E-maila gero eta gehiago erabiltzen dugu enpresekiko hartu-emanetan, baina
harremana abian dagoenean: falta den zerbait elkarri bidaltzeko, inkestaren
bat betetzeko, enpresarentzat interesgarria izan daitekeen hainbat
informazioren berri emateko eta abar.

2.3.5 Web-orria
Buruntzaldeko web-orria da gure lanaren berri emateko erabiltzen dugun
beste elementu bat. Sektorekako 2.1.2 atalean aipatu dugun bezala,
www.buruntzaldea.org web-orrian sartuz gero Buruntzaldeko herriok
elkarrekin egiten ditugun egitasmoen informazio orokorra jaso daiteke.

2.4 Eskaintza
Gure eskaintzaren abanikoa aztertu dugu jadanik, euskararekin zeu irabazle
karpetaren edukiaren berri eman dugunean baliabideen inguruko 1.4
atalean.

Atal honen helburua, karpetaren bidez jadanik xehatu ditugun eskaintza
horiek bideratzeko egiten ditugun urratsen berri ematea da.

2.4.1 Zerbitzu minimoen eskaintza zabala
Zerbitzu minimoez ari garenean, 1.4.3 eta 1.4.5 ataletan azaldu ditugun
zerbitzu eta diru-laguntzei egiten diegu erreferentzia. Enpresek eskatzen
dituzten elementu solteak izaten dira, hala nola, errotulua jartzeko diru-
laguntza, kartelen bat egitea edota itzulpen lanak. Lasarte-Oriako herriko
edozein enpresari egiten zaion eskaintza da, eta hortik dator eskaintza
zabala deitzearena.

Jarduera berri baten eskaera heldu bezain laster, harremanetan jartzen gara
enpresarekin, aipaturiko zerbitzuen eta diru-laguntzen berri emateko; eta
gogoan izan ditzan, euskararekin zeu irabazle  karpeta entregatzen diogu.

Enpresaren arabera erabiltzen dugun hainbat informazio osagarri ere
eramaten dugu gainean: haientzat eredugarriak izan daitezkeen eta euskara-
plana baduten enpresen zerrenda, herri mailako enpresa txikietan zein
Buruntzalde mailan egiten diren plan integralena, gure lanaren inguruan
komunikabideetan agertu diren berriak, Eusko Jaurlaritzak LanHitzen bidez
egin nahi duenaren informazioa, euskararen legea eta kontsumitzaile eta
erabiltzaileei buruzkoa, eta abar.

Enpresa askoren kasuan, interesgarria gerta daiteke, etorkizunerako
harreman-bidea irekitzeko balio handiko tresna delako, enpresaren
hizkuntza-politikaren gaineko hausnarketarako inkesta eramatea —ikus
2.1.1.4 atalean bitartekariei egindakoa— eta bertan uztea, lasai bete
dezaten.

2.4.2 Euskarako plan integralak eta ziurtagiriak
Aurreko atalean zerbitzu minimoen eskaintza zabalaz aritu garenean gure
eskaintzaren zati bat dela esan dugu, eta herriko edozein enpresatara
dagoela zuzendua. Bestelakoa da euskarako plan integralen eta ziurtagirien
eskaintza. Kasu honetan, hainbat baldintza bete behar dute enpresek plan
integrala egiteko edo euskara ziurtagiria jaso ahal izateko.

Enpresetako plan integralak bi lan-lerrotan sailkatzen ditugu:

• Lasarte-Oria mailako sustapena. Plan integrala egiteko baldintzak
betetzen dituzten 1-10 langile bitarteko enpresa txikientzako euskara
plan integralak Euskarako Zerbitzuaren bitartez kudeatzen dira. Azken
urteotan, bataz besteko zortziren bat plan jarri izan dugu urtero
abian; guztira 49 dira herrian martxan daudenak gaurko egunarekin.

• Buruntzalde mailako sustapena. Buruntzaldeko enpresa ertain eta
handietan euskara planen sustapenerako, enpresa aholkulari bat
kontratatzen dugu. Arestian aipatu bezala, guztira 10 dira azken lau
urteotan abian jarri ditugun euskara planak.

Nola detektatu plan integraletarako enpresak

Lasarte-Oriako enpresen artean euskara plan integralak detektatzeko
erabiltzen ditugun bideak:

• Enpresa txikien kasuan, establezimendua zabaltzekotan dabiltzan
enpresetara egiten ditugun bisitek pista asko ematen digute plan
integraletarako enpresak aukeratzeko orduan; horietako bat,
erabakigarria dena, arduradunaren zein zerbitzua emango duten
langileen hizkuntza-gaitasunarena da.

• Urtero lantzen ditugun sektoreen esku-hartzeak ere ahalbidetzen digu
enpresen hizkuntzazko gaitasuna ezagutzea, eta ondorioz plan
integraletarako hautagaiak aukeratzea.

• Gainera, aspaldi irekita dauden herriko establezimenduen artean
aukera egiteko, herriaz dugun ezagueraz eta arduradun euskalduna
duten establezimenduen zerrendaz baliatzen gara.

• Plan integralak sinatzeko urtero egiten den ekitaldirako gonbita jaso
eta ekitaldira joaten diren establezimenduen arduradunen artean ere
izaten dira euskara-plan integraletarako izangaiak.

• Eta, azkenik, komunikabideetan ematen den informazioaren eraginez
interesa erakusten duten bakan batzuk ere izaten dira.

Buruntzalde mailako enpresa ertain eta handien kasuan, plana egitekoak
detektatzeko, inguruaren ezaguera erabili izan dugu orain arte, batez ere
sindikatuekiko harremanari esker jaso izan dugun informazioa. Hemendik
aurrera, ordea, aurrekoaz aparte, enpresen unibertsoa kudeatzeko sortu
dugun datu-basean jasotako informazioa ere erabiliko dugu euskara
planetarako enpresak detektatzeko orduan. 

Euskara-plan integralerako urratsak

• Plan integral berriak aukeratzea. Daukagun informazioaren arabera,
hainbat irizpide kontuan izanda, plana egiteko aproposak izan
daitezkeen enpresen zerrenda egiten dugu.

• Proposamena egiteko hitzordua jartzea. Enpresa txikien kasuan,
hitzordua jartzeko, establezimendura joaten gara, eta, gure asmoak
arduradunari azaldu ondoren, eguna eta ordua jartzen dugu,
establezimenduaren elementu linguistikoak aztertzeko.
Enpresa ertain eta handien kasuan, ordea, bisitara heldu baino lehen,
gutuna bidaltzen zaie, eta gero deia, hitzordua jartzeko.

• Aukeratutako enpresei plana aurkeztea. Bisitan, plana zer den
azaltzen diegu, eta zeintzuk diren egin beharreko urratsak, hau da,
datuak biltzea, diagnosia egitea, helburuak adostea, hitzarmena
sinatzea eta jarraipena egitea.

• Datuak biltzea. Baiezko konpromisoa hartu dutenei elkarrizketa egiten
diegu. Elkarrizketa honen bidez, datu asko bildu, eta enpresaren
nolabaiteko argazki linguistikoa egiten dugu.

• Plana prestatzea. Behin datuak jasotakoan, enpresaren araberako
plana prestatzen dugu, eta, diagnostikoan ikusitakoa oinarri,
euskararen erabilera normalizatzeko hainbat helburu markatzen
ditugu.

• Plana adostea. Aurreikusten ditugun helburuok enpresari aurkeztu, eta
berarekin adosten ditugu. Helburuak bete ahal izateko, edukiak, epeak
eta arduradunak izendatzen ditugu.

• Planaren hitzarmena prestatzea. Behin plana adostuta, hitzarmena
sinatzeko dokumentuak prestatzen ditugu: plana bera eta plan horren
gauzatzea arautuko duen hitzarmena, gero ekitaldi publiko baten
sinatuko dena.

• Hitzarmena sinatzea. Ekitaldi publiko baten bidez sinatzen ditugu
hitzarmenok. Sinatze-ekitaldia urtean behin egiten da, eta, enpresa
txikien kasuan, euskarako ziurtagirien banaketarekin batera. Herriko
enpresa guztiei bidaltzen diegu gonbita, eta herriko komunikabideen
bitartez ematen dugu ekitaldiaren berri. Buruntzalde mailako
hitzarmenak ere jendaurreko ekitaldi baten bidez sinatzen dira.

• Jarraipena egitea. Enpresa txikiei dagokienez, lehenengo urtean 3
aldiz bisitatzen ditugu plan integrala sinatu dituzten enpresak,
adostutako helburuak betez doazen ikusteko eta, zailtasunik balego,
hari aurre egiten laguntzeko. Bigarren urtean, bi aldiz bisitatzen
ditugu, eta handik aurrera urtean behin. Baina ez da beti hala izaten,
jakina, batzuk lehenengo urtean beteak baitituzte jarritako helburuak
eta beste batzuk denboran galtzen baitira. Enpresa ertain eta handien
kasuan ere protokoloa daukagu aurreikusita, eta jarraipena egiteko
plana abian jarri eta handik urte batera biltzen gara Jarraipen
Batzordeko ordezkariak enpresako arduradunarekin planaren garapena
aztertu, sortu diren arazoetaz hitz egin eta konponbidea aurkitzen
saiatzeko. Enpresa aholkulariarekin ere biltzen gara planaren garapena
beraien ikuspegitik aztertu ahal izateko.

Ziurtagiriak

Ziurtagiriak Lasarte-Oria mailan ematen ditugu, eta hainbat baldintza bete
behar dira jaso ahal izateko; hurrengo hauek:

a) Hizkuntzazko gaitasuna

• Enplegatu guztien % 50ek gutxienez euskaraz aritzeko gai izan beharko
dute, eta ehuneko horrek % 80koa izan beharko du bezeroekin
zuzenean harremanak dituzten langileen kasuan.

• Bezeroekiko ohiko harreman idatzietan euskaraz irakurtzeko eta
idazteko gai den enplegatu bat gutxienez izan behar du
establezimenduak.

b) Irudia, errotulazioa eta kanpoko elementuak

• Establezimenduaren ageriko elementu idatzi guztiek bi hizkuntzetan
edo euskaraz egon behar dute, bai kanpokoek, bai barrukoek
(errotulua, oharrak, prezioak, kutxako txartela, telefonoko
erantzungailua). Salbuespentzat hartuko dira izen propioei eta markei
dagozkien testuak.

c) Euskara sustatzeko neurriak

• Establezimenduak kontratatuko dituen langileek, bezeroekin lan egin
behar badute, euskaraz jakingo dute, eta, bezeroentzat idatzizko lanik
egin behar izanez gero, alfabetatuak izango dira.

• Establezimenduko langileei euskarako ikastaroetara joateko
erraztasunak eskainiko dizkie.

• Bezero berriei harrera egiteko hizkuntza euskara izango da
establezimenduko langilea euskalduna denean.

• Bezeroak kontrakorik adierazten ez badu, establezimenduko langileek
euskara erabiliko dute bezero euskaldunekin dituzten ahozko
harremanetan.

• Bezeroen aurrean, establezimenduko langile euskaldunek euskara
erabiltzeko ahalegina egingo dute.

• Telefonoa hartzean, langile euskaldunek euskara erabiliko dute.

Baldintzon betetze maila grafikoki jasotzeko, ziurtagirirako datu-bilketako
fitxa betetzen dugu, irudiarekin eta errotulazioarekin loturiko 47 itemek
osatzen dutena. Hurrengo irudian, kanpoko errotulazioaren inguruko hainbat.

2.4.2/1 irudia

2.4.2/2 irudia

Eta hurrengoa da entregatzen dugun ziurtagiriaren adibidea.

2.5 Eskariak bideratzea
Eskaintzen ditugun zerbitzuen araberako eskariak izaten ditugu, jakina, diru-
laguntzak, itzulpen-zerbitzua eta hizkuntzazko aholkularitza, enpresa
txikietan euskararen erabilera normalizatzeko plana, enpresa ertain eta
handietan euskararen erabilera normalizatzeko plana, eta euskarako
ikastaroak.

Edozein dela jasotzen dugun eskaria, hari erantzuteko egiten ditugun
urratsez arituko gara jarraian.

2.5.1 Diru-laguntzak

Irudia eta errotulazioa

• Irudiarekin eta errotulazioarekin loturiko elementuren bat euskaraz
jartzeko diru-laguntza eskatzeko asmoa erakusten dutenean,
horretarako bete behar dituzten baldintzak jakinarazten dizkiegu.
Ezer egin baino lehen, karpetan jasota dagoen bezala, proiektua
Euskarako Zerbitzuan aurkeztu behar dutela esaten diegu, egingo
dutenari oniritzia emateko. Askotan, egin behar dutena egin ondoren
—hau da, errotulua edota bisita txartel berria eskuetan dutela—
hurbiltzen dira zerbitzura subentzio eske, eta jarri duten testua ez da
beti zuzena izaten. Halako kasuetan, ezin zaie diru-laguntzarik eman.
Hori hala gerta ez dadin, hasiera-hasieratik azpimarratzen diegu
baldintzak betetzeak duen garrantzia. 

• Enpresak bere irudiarekin loturiko elementua euskara hutsean edota
bi hizkuntza ofizialetan jarri duenean, faktura aurkeztu behar du
Euskarako Zerbitzuan, bai eta egin duenaren erakusgarria ere, hots,
argazki bat errotuluaren kasuan, helbidea web-gunerako bada, eta
lagin bat faktura, bisita-txartel eta antzerakoetan. Kudeaketarako
programa informatikoa denean, Euskarako Zerbitzuko teknikaria joaten
da enpresara, “in situ” egiaztatzeko.

• Baldintza guztiak betetzen dituela ikusita, Euskarako Zerbitzuko
teknikariak txostena egiten du.

• Txostena baiezkoa nahiz ezezkoa izan, dekretua egiten dugu, eta
enpresarentzako jakinarazpena.

2.5.1/1 irudia

• Dekretua datu-basean konputatzen dugu, onarpena ematen dion
zenbakiarekin. Ikus hurrengo irudia.

Pertsonalaren hizkuntzazko gaitasuna

Lasarte-Orian kokatutako edozein enpresatako langileek dute eskubidea,
euskaltegietako ohiko taldeetan parte hartu eta Udalak jarritako
aprobetxamenduko zein asistentziako baldintzak betez gero, % 75eko
subentzioa jasotzekoa. Gauza bera sektoreka antolaturiko ikastaroetan
trebatzea aukeratzen dutenean. Hurrengo da prozedura:

• Diru-eskaera egiten den garaian, aurreko urtean zehar euskaltegi
batean aritu izanaren agiria aurkeztu behar da Udalaren Euskarako
Zerbitzuan, subentziorako eskaera-orriarekin batera.

• Euskarako Zerbitzuak egokia ikusten badu, subentzioa bideratzen du,
dagokion dekretua prestatu eta ordainketa egiteko.

• Azkenik, datu-basean erregistratzen dugu. 

2.5.2/1 irudia

2.5.2 Zerbitzuak
Enpresek eskaturiko zerbitzuak bideratzeko orduan, hurrengo hauek dira
jarraitzen diegun urratsak:

• Eskatutako zerbitzua prestatzen dugu —kartelak, testuen zuzenketa,
itzulpena edo bestelako edozein zerbitzu—, eta entregatu egiten
diegu, batzuetan e-mailez —itzulpenen kasuan—, eta beste batzuetan
eskura.

• Datu-baseko enpresaren fitxan apuntatzen ditugu egindako zerbitzuok.
Horrela, enpresari zenbat lan eta nolakoak egin dizkiogun jakingo
dugu. Baita lanen bat behin baino gehiagotan errepikatzen den ere.
Gestiogile batek, adibidez, eskaileretako bilera-deiaren idatzia behin
eta berriro bidaltzen badigu itzultzeko, ereduan datuak aldatzea
besterik ez duela egin behar jakinaraziko diogu, eta hurrengoan bera
saiatzeko, guk zuzenduko diogula eta.

• Itzulpenak egiten ditugunetan, e-mailez bidaltzen dizkiegu. 

3. Egiaztatzea

Aurreikusitako helburuak zein neurritan
bete diren aztertzea da egiaztatzea. Ez da,
berez, helburu bat, etengabe hobetzeko
bide bat baizik.

Eta, hobekuntzarako bide horri ekiteko, bi
dira erabiltzen ditugun ebaluazio motak:
kuantitatiboa eta kualitatiboa. Lehenengoak
konta daitezkeen itemak neurtzen ditu, eta
bigarrenak kuantifikaezinak.

Ebaluatzean, prozesu osoa hartzen dugu
kontuan, eta horrek hurrengorako hobekuntzak proposatzeko argibide
baliagarriak ematen dizkigu.

3.1 Ebaluazio kuantitatiboa
Ebaluazio kuantitatiboaren bidez, kopuruak ateratzen ditugu, esan bezala,
eta, horretarako, Enpresak.mdb datu-basera jotzen dugu, gestioetako datu
guztiak hor sartzen ditugu eta. Beraz, ebaluazioaren kopuruak modu
grafikoan emateko, aipaturiko datu-base horretako irudiak erabiliko ditugu.

3.1.1 Diru-laguntzak eta zerbitzuak
Kontsulta honen bidez hainbat informazio atera dezakegu: 

• Urtean zehar enpresa batek jaso dituen zerbitzuak eta diru-laguntzak.

• Urte horretan oro har eman ditugun diru-laguntzen eta zerbitzuen
kopuru globalak.

• Azterketa konparatiboa. Azkeneko urteetan emandako diru-laguntzen
eta zerbitzuen kopuruak alderatu eta ondorioak ateratzeko. Azken
honen adibidea dugu hurrengo irudia.

3.1.1/1 irudia

3.1.1/2 irudia

Hurrengo irudian, urte jakin batean zehar eman ditugun zerbitzuen kopuru
orokorrak.

3.1.1/3 irudia

Urtean zehar emandako diru-laguntzen kopuruak jarraian.

Ikus daitekeenez, datu-baseak kudeaketarako ematen digun laguntza
estimagarriari esker, erraz ateratzen ditugu ebaluazio kuantitatiborako
kopuruak.

3.1.2/1 irudia

3.1.2 Publizitatea
Publizitatea ebaluatzen dugunean, jakin nahi izaten dugu zenbat publizitate
jaso den epe jakin batean, zein enpresari dagokion, zein hizkuntzatan egina
dagoen, euskararen erabilera sustatzeko bidalitako gutunek eraginik sortu
duten, eta abar.

Hurrengo irudian, 2007ko hainbat hilabetetan jasotako laginak daude, eta
batzuetan eman zaien erantzuna.

Jasotzen ditugun datuak dira: zenbat lagin izan diren enpresa bakoitzeko,
gutunik bidali diegun, zer motatakoa, eta eragiterik lortu dugun. Horren
arabera erabakitzen dugu beste bideren bat jorratu behar dugun.

3.1.3/1 irudia

3.1.3 Euskara plan integralak
Urte jakin batean zenbat plan integral egin ditugun jakiteko eta aurreko
urteetako kopuruekin konparatuta baloratzeko erabiltzen dugu ebaluazioa.
Baita plan integralak garatzeko egin diren bisita eta deien kopurua neurtzeko
ere, edo eman zaizkien diru-laguntzen jarraipena egiteko, edota bestelako
zenbat zerbitzu jaso duten jakiteko.

Ebalua dezakegu, gainera, plan integrala abian jarri arte egindako bisiten
nahiz gainerako gestioen kopurua, bai halaber baliabideak bere neurrian
erabili ote ditugun, egindako gestioen kopurua nahikoa izan den ala gehiegi,
eta abar.

Aurreko irudiak enpresa batean plan integrala abian jarri arte egindako
bisitak, guztira 7, jasotzen ditu.

3.1.4/1 irudia

3.1.4 Ziurtagiriak
Urte jakin batean eman ditugun ziurtagirien kopurua ere ebalua dezakegu,
aurreko urteetakoekin konparatu, zenbat diren berriak eta zenbati berritu
zaien, eta abar.

3.2 Ebaluazio kualitatiboa
Gure esku-hartzearen ondorioz, hainbat dira jasotzen ditugun erantzunak,
eta gure ebaluazioan toki garrantzizkoa betetzen dute, hurrengo esku-
hartzerako oso informazio baliotsua eskaintzen digutelako: argudioak
berrantolatzeko orduan, adibidez. 

Hurrengo sailkapenean bildu ditugu gure eskaintzari enpresak ematen dizkion
erantzun ohikoenak:

• Zerbitzu minimoen eskaintza zabaleko hainbat elementutan
interesatzen da enpresa.

• Plan integralaren inguruko interesa erakusten du.

• Enpresako pertsonalaren hizkuntzazko gaitasuna eguneratzean dago
interesatuta, euskarako eskolen laguntza-ildoetaz.

• Ezetz esaten dio euskararen erabilera normalizatzeko gure
proposamenari, ez delako momentu egokia enpresarentzat.

Egitasmo bakoitzaren bukaeran egiten dugun balorazioak osatzen du
ebaluazio kualitatiboaren beste zati bat. Egindako lana eta lortutako
emaitzak ebaluatzen ditugu. Aurreikusitako zenbaki orokorrak bete diren ala
ez, eta hala ez bada, egitasmoa planifikatzean akatsa non izan dugun
aurkitzen saiatzen gara. 

Hurrengo eremu hauen inguruan egiten dugu ebaluazioa:

• Helburuen betetze-mailan arazorik sortu den. Kanpaina aurreikusita
zegoen moduan joan den.

• Kronograma bete den ala ez. Kronograma egitean, epeak markatzean
asmatu dugun.

• Interbentziorako eremuak aukeratzean kopuruan asmatu dugun.
Helburuak finkatzean, gure ahalmenak eta baliabideak kontuan izanda
jokatu dugun.

• Baliabideak modu egokian erabili ditugun, gestiorako erabili ditugun
harreman-bideak egokiak izan diren, bisitetan erabilitako argudioen
zuzentasuna, edota bidali ditugun gutunen eraginkortasuna, deien eta
e-mailena, eta abar.

• Esku-hartzerako aukeratu ditugun estrategia egokiak izan diren.

• Eskaintzan erabilitako materialean asmatu dugun.

• Eskariari ondo erantzun diogun.

• Enpresarien harrera eta jarrera nolakoa izan den.

• Bezeroen harrera eta jarrera nolakoan izan den.

• Banatutako materialaren egokitasuna, enpresarien zein bezeroen
balorazioa.

• Ezustekoak.

• Ikastaroa izan denetan, antolamendua egokia izan den, aurreikusitako
perspektiba zuzena izan den, ikasleek pozik bukatu duten, jarraitzeko
gogoarekin gelditu diren, irakasleak egin duen balorazioa, antolaketa,
ordu kopurua, taldearen gaitasuna, edukien garapena, asimilazio
maila, eta abar.

Batzuetan, aurreikusten ditugun gauza guztiak ezin izaten ditugu gauzatu,
edo antolaketan zerbaitek huts egin duelako, edo enpresariei proposatu
diegunean ez dutelako interesik erakutsi, edota gauzatzeko zailtasunak
handiak izan direlako eta ez delako arrakastarako biderik ikusi, eta abar.
Intzidentzia horiek guztiak ere aztertzen ditugu ebaluatzean.

Aurreko guztia Lasarte-Oriako establezimendu eta enpresa txikiekin egindako
lanaren ebaluazioari buruz egindako hausnarketa izan da.

Buruntzalde mailako interbentzioaren enpresa ertain eta handiei dagokien
ebaluazioa ere egiten dugu, ikasturte bakoitzaren bukaeran. Jarraipen-
batzordeak, enpresa aholkulariak eta Buruntzaldeko teknikariok egiten dugu
ikasturte horren memoria. Bertan, egindako guztiak jasotzen ditugu, bai eta
haien ebaluazioa nahiz hurrengo urteari begira hobetzeko proposamenak ere.

4. Doitzea

Egiten ditugun esku-hartze guztietako balorazioen helburua hobetu
beharrekoak detektatzea da, eta hurrengo egitasmoetarako kontuan izatea.

Sektoreka egiten dugun interbentzioetatik ateratako ikasgai batzuk
zerrendatuko ditugu, doitzearen kontzeptua esparru honetan zertan gauzatu
den ikusi ahal izateko.

• Antolatzen ditugun egitasmoetan sortzen diren elementuak euskarri
informatikoan ere jasotzea erabaki genuen. Eta, gainera, formatu
editagarrian, kanpaina bukatu ondoren establezimendu bakoitzaren
beharrei erantzuten jarraitu ahal izateko.

• Agenda 21 presente izatea da beste erabaki bat, -garapen iraunkorra
sustatzeko Nazio Batuen Erakundearen programa-, eta, materialaren
eskaria egiten dugunean, baldintza gisa ezartzen dugu, besteak beste,
paper birziklatua erabiltzea, edota tinta ekologikoz serigrafiatzea.

• Egitasmoetan erabiltzen ditugun euskarrien entrega ekitaldi publiko
baten bidez egiten dugu orain. Lehen, teknikariak egiten zien entrega
establezimenduetan, baina eraginkorragoa ikusten dugu beraiek
etortzea jasotzera, inplikazio handiagoa eskatzen du eta.

• Euskararen erabileraren normalizazioan erabiltzen dugun argudiatzeko
erari ere astindu ederra eman diogu. Helarazten diegun mezu
garrantzitsuena da, enpresaren hizkuntza politika egunean jartzeko
lagundu nahi diegula, etorkizunari aurrea hartzen; horretara begira
dagoela gure zerbitzu zein diru-laguntzen eskaintza, enpresari
zerbitzua hobetzen laguntzeko.

• www.buruntzaldea.org sortu dugu gure lanaren berri modu
sistematikoan emateko.

• Publizitateari ematen diogun gutun bidezko erantzunari, bisita gehitu
diogu, eragingarriagoa izan dadin. 

Aurreko horietaz aparte, beste hainbat gauza ere hobetu dugu, jakina, baina
doitzearen kontzeptua azaltzeko, erakusgarri moduan, botatakoekin nahiko
delakoan gaude.

Hasieran esan dugun bezala, inoiz bukatzen ez den sekuentzia da
planifikazioarena: diagnosia egitea, helburuak nola bete planifikatzea,
planifikatutakoa inplementatzea, inplementatua ebaluatzea, doitzea, eta
berriro hastea.

5. Azken hitzak

Pare bat gauza bukatzeko. Sarreran esan bezala, Lasarte-Oriako enpresa-
munduan euskararen erabilera normalizatzeko egiten duguna kontatzea zen
liburu honen helburua. Lortu izatea espero dut, eta egiten ditugunak nahiko
garbi adierazita uztea.

Dena dela, eta hasieran ere esan dudanez, liburu honek asko irabaziko luke
irakurlearen ekarpenekin. Eta ekarpen horiek egin ahal izateko nahiz sortzen
diren zalantzak argitzeko harreman-bideak hurrengo hauek izan daitezke:

• Lasarte-Oriako Udalaren Euskarako Zerbitzura zuzentzea, 943 376 184
telefonora (Marifer Gorostiza).

• Posta elektronikoa baliatzea: m.gorostiza@lasarte-oria.org.

• Ez ahaztu, gainera, www.buruntzaldea.org web orria.

Anima zaitez, ea guztion artean hobeto asmatzen dugun udalerri baten
enpresa-munduko esku-hartzea planifikatzen!

6. Eranskina. [Enpresak.mdb] datu-basea

Askotan aipatu dugu liburuan zehar informazioa kudeatzeko erabiltzen dugun
Enpresak.mdb datu-basea. Azken atal honetan, sakonago erakutsi nahi
dizuegu zertan datzan, haren estrukturaz hobeto jabetzeko.

Hasteko, esan behar dugu, datu-basea informazio-multzo estrukturatu bat
dela, eta informazio horren barruko atalek erlazioa dutela, gainera, beren
artean.

Alor praktikora jaitsita, datu-baseak lana asko errazten digula esango
genuke:

• Informazioa behar dugunean aurkitzeko aukera ematen digu.

• Informazioa orokortuz, erabiltzaile baten baino gehiagoren lana jaso
dezakegu.

• Informazioa partekatzea ahalbidetzen digu.

• Balio ez duen informazioa saihesteko, daturen bat errepikatzea
ekiditzeko programatu dezakegu.

• Datuak eguneratuta izateko aukera ematen digu.

• Bide ezberdinetatik errekupera daitezke datuak.

• Segurtasuna ahalbidetzen du.

• Estandarizazioa dakar.

• Edozein txosten oso azkar ateratzeko bidea ematen digu.

• Kontsultak modu arinean egiteko aukera ematen digu.

• Kontsulta horiek artxibo moduan gordetzeko posibilitatea eskaintzen
digu.

• Edozein eremuren gaineko nahi beste kontsulta egiteko bidea irekitzen
digu.

Datu-base baten diseinu logikoak datuak nola taldekatu behar diren
deskribatuko du. Norberaren beharretara ahalik eta gehien hurbiltzen den
sistema aurkitzen asmatzean dago gakoa. Hori ez da erabiltzaile normal
baten lana, noski, baizik eta informatikari batena, edota informatikaz asko
dakien batena.

6/1 irudia

Gure lana, erabiltzaile arruntona, teknikariona, egunerokoa ondo aztertzea
da, eta datu-basea zertarako nahi dugun argi izatea,  zein informazio mota
kudeatu nahi dugun, eta nola nahi dugun informazio hori ateratzea.

Hasieran esan bezala, gure datu-basearen formularioak dira hurrengo
orrietan ikusiko ditugunak.

Sartzen garenean, zortzi eremu dauzkagu aukeran. Horietako 3 ikusiko
ditugu sakonean: enpresak, balantzetarako kopuruak eta zerrendak.

6.1.1/1 irudia

6.1 Enpresak
Hau da eremurik zabalena, eta datuen sartze lana atal honetan egiten dugu.
Sei azpi-sarrera ditu, eta banan-banan ikusiko ditugu jarraian.

6.1.1 Identifikazio-fitxa
Enpresari buruzko hainbat datu sartzeko erabiltzen dugu. Zenbat eta
osatuago izan (arduradunaren izena, kontaktuarena, gerentearena,
telefonoa, e-maila eta enpresarekin harremanetan jartzeko beste datu
inportante batzuk), orduan eta gehiago lagunduko digu geure lanerako
erabakiak hartzeko orduan.

6.1.2/1 irudia

6.1.2 Jarduera
Enpresaren jarduerak aurkituko ditugu eremu honetan. Egitasmo baten
aurrean, enpresak aukeratzen ditugunean, atal honi erreparatzen diogu,
jarduerak enpresaren gaineko argibide asko ematen dizkigu eta.

6.1.3/1 irudia

6.1.3/2 irudia

6.1.3 Gestioak
Fitxa honek enpresarekin egindako gestioen berri emango digu: gestio-mota,
bisita edo deia egin den, eta zein arlori dagokion (planari, ziurtagiriari ala
sektorekako lanari).

Alboan klikatuta, detaile gehiagorekin ikusiko dugu gestio bakoitza.

6.1.4/2 irudia

6.1.4/1 irudia

6.1.4 Zerbitzuak
Enpresari eman dizkiogun zerbitzuak eta diru-laguntzak jasotzeko erabiltzen
dugun eremua da. 

Eta, zehaztasun gehiago izateko, alboan klikatu.

6.1.5 Publizitatea
Enpresak egiten duen publizitatearen ezaugarriak jasotzen ditugu atal
honetan. Lagina zein hilabetetan jaso den, zein formatutan egina dagoen,
eta hizkuntzaren erabilera. Baita gutunaren bidezko erantzuna eman zaion
ala ez. (Ikus 3.1.2/1irudia)

6.1.6 Planak
Eremu honetan sartuz gero, plan integralen eta ziurtagirien gaineko
informazioa aurkituko dugu.

Plana egitean kontuan izaten diren sei arloak agertzen zaizkigu: 

• kanpoko erlazioak.

• Barrukoak.

• Irudia eta errotulazioa.

• Kanpora begirako elementuak.

• Publizitatea.

• Hizkuntza erabiltzeko irizpideak. 

Baita planaren faseak ere: 

• Diagnostikoa.

• Helburuak.

• Enpresaren urratsak.

• Euskarako Zerbitzuarenak.

6.1.6.1 Diagnostikoa

Diagnostikoa euskara-plana egiteko datuak jasotzeko erabiltzen da, eta
hainbat eremuk osatzen dute. 



110 Nola sustatu euskara udalerriko enpresetan

6.1.6.1/1 irudia

Datuak

Alderdi hau oso garrantzizkoa da, eta enpresa eremuan sartutako datuek
osatzen dute. Horien artean, langileen hizkuntzazko gaitasunarena dago, oso
lagungarria dena enpresa batean egin daitekeen esku-hartzea planifikatzen
dugunean. Egin dezakegunaren neurria emango digu, hein batean.

6.1.6.1/2 Irudia

Kanpoko erlazioak

Hornitzaile, bezero, erakunde zein enpresaren gainerako ahozko nahiz
idatzizko harremanetan erabiltzen den hizkuntza.

6.1.6.1/3 irudia

Barruko erlazioak

Langileen arteko harremanak, ahozkoak eta idatzizkoak, zein hizkuntzatan
ematen diren.

6.1.6.1/4 irudia

Errotulazioa

Enpresaren irudiarekin eta errotulazioarekin loturiko elementuak zein
hizkuntzatan dauden.

6.1.6.1/5 irudia

Elementuak

Enpresak dituen kanpora begirako elementuetan hizkuntza nola erabiltzen
den.

6.1.6.1/6 irudia

Publizitatea

Zein hizkuntzatan egiten duten publizitatea.

6.1.6.1/7 irudia

Irizpideak

Enpresak hizkuntza erabiltzeko irizpiderik baduen.

Gestioak

Hasiera batean agertu zaigun eremu berberaren beste sarrera bat da.

6.1.6.2/1 irudia

6.1.6.2 Helburuak

Diagnosian jasotako eremu berak aurkituko ditugu, egoera hobetzeko
proposatzen diren neurriekin. Hurrengo irudian, adibidez, kanpoko
erlazioekin loturiko helburuak agertzen dira.

6.1.6.2/3 irudia

6.1.6.2/2 irudia

Enpresaren urratsak

Arlo bakoitzean jarritako helburuak betetzeko, enpresak emango dituen
pausoak dira.

Eremuan idatzitako guztia ez dago ikusterik, baina, zooma eginda, sar
gaitezke eremu bakoitzera, eta osorik ikusi.

6.1.6.2/4 irudia

Euskarako Zerbitzuaren urratsak

Euskarako Zerbitzuak helburuak betetzen laguntzeko emango dituen pausoak
dira hauek.

6.2/2 irudia

6.2 Balantzerako kopuruak

Kopuru orokorrak

Ebaluazio kuantitatiboan ikusi dugu jadanik arlo honen hainbat adibide; ez
ditugu, bada, berriro errepikatuko.

Aurreko taulan, urte jakin batean izan ditugun enpresa berriak, zenbat alta
eta zenbat baja, zenbat gestio, subentzioetan eman dugun diru kopurua, eta
abar.

Enpresa ukituen kopuru orokorrak

Taularen eremu honetan sartuz gero, azken urteetan bisitatu edo gestionatu
ditugun enpresen kopuruak ikus daitezke, eta konparatu, adibidez (ikus
3.1.1/1 irudia).

Gestioen kopurua

Urte batean zenbat bisita, dei edo bestelako gestio egin diren (ikus 3.1.1/2
irudia).

6.2/3 irudia

Zerbitzuen kopurua

Urtean zehar zerbitzu mota bakoitzeko zenbat izan diren.



122 Nola sustatu euskara udalerriko enpresetan

6.2/4 irudia

Subentzioen kopurua

Urte batean eman diren subentzioak zertarako izan diren eta kontzeptu
bakoitzeko zenbat diru eman dugun (ikus 3.1.1/3 irudia).

Enpresak epigrafeka

Epigrafe bakoitzean daukagun enpresa kopurua.

6.3/1 irudia

6.3 Zerrendak
Atal honetan agertzen diren zerrendak hainbat helburu betetzeko osatuz
joan garenak dira.

Etiketak mailing-ak egiteko

Momentuan momentuko helburuen arabera markatzen dugu datu- basean
mailinga nori zuzendu eta nori ez. Etiketak inprimatzeko aukera ematen
digu.

6.3/2 irudia

Etiketak eta jarduerak.

Jardueraka ere atera daitezke etiketak; hau da, sektore bat hartzen
dugunean, sektore horretako establezimendu guztiei zerbait bidali nahi
badiegu, atal honetan aurkituko ditugu etiketak prest.

Etiketak eta tipologia

Arestian aipatu bezala,  enpresa bateko enplegatuen hizkuntzazko tipologia
ezagutzea oso garrantzizkoa da esku hartzea planifikatzeko
orduan,arduradunarena batez ere. 

Arduradunaren tipologia kontuan izanda ateratzeko aukera eskaintzen digu
eremu honek: alfabetatua, erdalduna edo pasiboa. 

Irudian, arduradun alfabetatuaren tipologiako hainbat enpresa.

6.3/3 irudia

Enpresei egindako zerbitzuak

Enpresa bati egindako zerbitzu guztiak inprimatzeko aukera ematen digu.
Askotan, haiei erakusteko ere balio izan dezake.

6.3/5 irudia

6.3/4 irudia

Enpresei emandako subentzioak

Diru-kopurua, dekretuaren zenbakia eta kontzeptua ikusteko.

Arloko enpresak eta epigrafeak

Arlo bakoitzeko enpresen zerrendak ere inprima daitezke.

Planak eta ziurtagiriak

Arlo honetan atera daitezkeen zerrendak egindako euskara-planetakoak eta
ziurtagirietakoak dira. (Ikus 3.1.4/1 taula)

Enpresek egindako publizitatea

Urte batean zehar enpresek egindako publizitatearen zerrenda izateko
aukera emango digu. (Ikus 3.1.2/1 taula)

Eta, honenbestez, gure datu-basea ulertzeko behar diren zehaztasunak
emanda daudelakoan, bukatutzat jotzen dugu atal hau, eta atal honekin
batera liburua.

Mila esker zuen arretagatik.


